
ՍԱՐԳԻՍ ՄԵՀՐԱԲՅԱՆ. ԽԱՆԱՍՈՐԻ 

ՎԱՐԴԱՆԻ ՀԻՇԱՏԱԿԱՐԱՆԸ  

ՀՐԱՏԱՐԱԿՈՒԹՅԱՆ ՊԱՏՐԱՍՏԵՑ Ռ. 

ՍԱՀԱԿՅԱՆԸ  

(Երևան, ՀՀ ԳԱԱ պատմության ինստիտուտ, 2022, 

260 էջ) 

«Ի՞նչ անել, հո ձեռքերդ չես ծալի, նստի, որ գան 

քեզ սպանեն, թալանեն»1։ Խանասորի Վարդանն է ասել․․․: 
Ազատագրական շարժումների և, մասնավորապես, հայկական ազատա-

մարտի բոլոր փուլերին բնորոշ այս ձևակերպում-ճիչը ցավալիորեն այժմեա-

կան է։ Ցեղին բնորոշ պատգամն այս անգամ բարձրաձայնել է Սարգիս (Սեր-

գեյ) Մեհրաբյանը, նույն ինքը՝ Խանասորի Վարդանը, Վահե Սյունին, Շատա-

խի առյուծը։ 

Հայոց գոյապայքարը, սկսած XIX դարի վաթսունական թվականներից և 

առ այսօր, բազում պայծառ ու անձնուրաց անուններ է պարգևել իր ժողովր-

դին․ նրանց մեջ, մեր խորին համոզմամբ, առանձնանում է Խանասորի Վար-
դանը, որի ամբողջական կերպարը ժամանակի ու տարածության մեծ փոր-

ձությունն անցնելով՝ հառնում է իր ոգեղեն ու հերոսական նկարագրով։  

Մեր կարծիքով, այդ հավերժական արժեքների գիտակցումն է մղել 

պատմագիտության դոկտոր Ռուբեն Սահակյանին անհայտից հավերժին փո-

խանցելու, մեր հանրության սեփականությունը դարձնելու այդ հերոսական 

գործչի հուշապատումը։ Այս բնագավառում պատմաբանը զգալի փորձ ունի․ 
նրա աշխատասիրությամբ հրապարակվել են Հովհաննես Տեր-Մարտիրոսյա-

նի (Ա-Դո) (Երևան, 2015) և Միքայել Տեր-Մարտիրոսյանի (Երևան, 2022) հու-

շերը։ 

«Սարգիս Մեհրաբյան․ Խանասորի Վարդանի հիշատակարանը» հուշա-

պատումն ունի բովանդակային հաջողված կառուցվածք․ այն սկսվում է հուշե-
րը հրատարակության պատրաստող Ռ․ Սահակյանի ծավալուն և ընդհան-
րացնող կենսագրական ներածականով, որտեղ քննական մեկնաբանություն-

ների և ծանոթագրական հարուստ նյութի համատեքստում ներկայացվում է 

Ս․Մեհրաբյանի կյանքը և գործունեությունը (էջ 5–59)։  

                                                   
1 Սարգիս Մեհրաբյան․ Խանասորի Վարդանի հիշատակարանը, Երևան, 2022, էջ 61։ 

«Վարդանի հիշատակարանը» բաղկացած է հինգ ենթաբաժիններից, 

այն է՝ ա․ Արցախի ինքնապաշտպանության կազմակերպիչ և ղեկավար, բ․ 
Մասնակցությունը ՀՅԴ IV ընդհանուր ժողովին. հետագա գործունեությունը, 

գ․ կամավորական շարժումը, դ․ դեպի Վան և ե․կամավորական խմբերի լու-
ծարումը։ Աշխատասիրությունն ամփոփվում է անձնանունների և տեղանուն-

ների ուղենիշով։ 

Ռ․ Սահակյանը հավաստում է, որ Խանասորի Վարդանը իր հիշատակա-

րանը սկսել է շարադրել 1937 թ․ հունվարի 29-ից՝ Երևանում, ապա և Մոսկ-
վայում, և որ հիշատակարանը բաղկացած է 2 մեծ տետրից։ Այն սկսվում է 

Ղարաբաղում, մասնավորապես Շուշիում հայ-թաթարական 1905 թ․ ընդհա-

րումների նկարագրումից։ Ուշագրավ է այն հանգամանքը, որ Վարդանը հու-

շերը սկսել է շարադրել Աղասի Խանջյանի հանձնարարությամբ։ 

Հրատարակության ներկայացված հուշագրությունը վերականգնվել է 

բնագրի սևագրի տարբերակից, որը պահվել է Ավետիք Իսահակյանի մոտ։ 

Հիշատակարանը բաղկացած է 12 տետրից, որոնք գտնվում են Հայաստանի 

ազգային արխիվում։ Տիտղոսաթերթի վրա պահպանվել է Վարդանի հետևյալ 

մակագրությունը․ «№ I-ին մեծ տետրակ։ Վարդանի հիշատակարանը բաղ-
կացած է երկու մեծ և ինը փոքր աշակերտական տետրերից՝ № 1–9»2։ 

Ռ․Սահակյանը ընթերցողին է ներկայացրել 10–12-րդ տետրերը, որոնք 

համեմատաբար ավելի ամբողջական են և ընդգրկում են Խանասորի Վար-

դանի 1906–1916 թթ․ գործունեությունը, ինչը մեր հանրությանը քիչ է հայտնի։ 
Խանասորի Վարդանի կենսագրությունը պատշաճ կերպով և նոր հե-

տաքրքիր դրվագների հավելումներով ներկայացված է Ռ․ Սահակյանի ներա-

ծականում, որը մեր համոզմամբ ինքնուրույն գիտական արժեք է ներկայաց-

նում։  

Սույն գրախոսությամբ մենք կփորձենք վերարժևորել Ս․Մեհրաբյանի 
գործունեության կարևորագույն դրվագները։  

Մինչև «Հավերժի ճամփորդ» դառնալն ու «Խանասորի Վարդան» օծվելը, 

Սարգիս Մեհրաբյանն անցել է ճանապարհ․․․Ծնվել է 1867 թ․ օգոստոսի 10-
ին, Շուշիում, չնայած թոռնուհու՝ Իրինա Պոստինայի վկայությամբ ծնվել է Ար-

ցախի Հանրապետության Ասկերանի շրջանի Ղշլաղ (Ծաղկաշատ) գյուղում։ 

1885 թ․ ավարտել է Շուշիի թեմական դպրոցը, 1888 թ․ զորակոչվել է բանակ՝ 
ծառայել Գորիում և Ալեքսանդրապոլում։  

                                                   
2 Տե΄ս Սարգիս Մեհրաբյան 2022, 58։ 



Մելիքյան Վ.  

249 
 

1890 թվականը կարելի է համարել ապագա թրծված գործչի մկրտության 

տարեթիվը։ Ս․ Մեհրաբյանը դասալքում է և մասնակցում Սարգիս Կուկունյա-

նի արշավանքին։ Նույն թվականին էլ նա անդամակցում է ՀՅ Դաշնակցութ-

յանը, տեղափոխվում Թավրիզ, որտեղ էլ ստանում է Վարդան կուսակցական 

ծածկանունը։ Հիշարժան է, որ 1893 թ․ մարտին Վարդանը, որպես պահակ, 
հսկել է Դերիկի Սբ․ Աստվածածին վանքը, որտեղից, ինչպես հայտնի է, զենք 
ու զինամթերք էր տեղափոխվում Արևմտյան Հայաստան։ 

1896 թ․ օգոստոս-սեպտեմբեր ամիսներին Վարդանը 8 հոգուց բաղկա-

ցած ջոկատով անցնում է Վասպուրական, ղեկավարում է Շատախի ինքնա-

պաշտպանությունը, սեպտեմբերին մասնակցում Վանի հերոսամարտին, 

ականատես լինում քրդական մազրիկ ցեղի կողմից Պարսկաստան նա-

հանջող 1500 անզեն հայ մարտիկների կոտորածին։ 

1897 թ․ Խանասորի արշավանքի համատեքստում, թերևս առաջին ան-
գամ Վարդանի հիշատակարանում ի հայտ է գալիս նոր փաստ, ուշագրավ 

մանրամասն, որը մեր կարծիքով լրացնում և ամբողջացնում է ՀՅԴ վրեժի 

ակցիայի նպատակը։ Վարդանը վկայում է, որ «կուսակցության կողմից որո-

շում կայացվեց մի մեծ արշավանք կազմակերպել դեպի երկիր»3։ Վճռորոշ 

նշանակություն է ունենում ժամանած երկու գործիչների՝ Հարություն Շահրիկ-

յանի և Վահան Ջալլաթյանի տեղեկությունն այն մասին, որ Եվրոպայում հրա-

վիրվելու է կոնֆերանս, որտեղ քննվելու է նաև Հայկական հարցը, ուստի 

անհրաժեշտ է խոշոր գործողությամբ եվրոպացիների ուշադրությունը հրավի-

րել արևմտահայության դժնդակ դրության վրա։ Վարդանը հավելում է, որ 

բացի վերը նշվածից, արշավանքը նպատակ ուներ վրեժխնդիր լինել քրդե-

րից։ Ավելացնենք միայն, որ ինչպես Ս․ Կուկունյանի արշավանքը (1890 թ․), 
բանկ Օտոմանի գործը (1896 թ․), այնպես էլ Խանասորի արշավանքը բացի 
Հայկական հարցի՝ առաջնային խնդրի ակտիվացումից, նպատակ ունեին հայ 

իրականության մեջ ամրապնդել նորաստեղծ Դաշնակցություն կուսակցութ-

յան անունն ու հեղինակությունը։ 

Խանասորի արշավանքի հետ կապված ուշագրավ են նաև Արմենակ 

Եկարյանի գլխավորությամբ արմենականների ջոկատի մասնակցության, Նի-

կոլ Դումանի և Վարդանի հակասությունների փաստերը։ Ընթերցողի ուշադ-

րությունն անշուշտ կգրավի Ռոստոմ Զորյանի կրտսեր եղբայր Արիստակես 

Զորյանի և Մարո Մակարյանի սիրո ողբերգական պատմությունը և օրիորդի 

                                                   
3 Սարգիս Մեհրաբյան 2022, 17։ 

ինքնասպանության դրվագը։ «Այդպիսի խելագար սեր ես չէի տեսել»,- վկա-

յում է Վարդանը։ Օրիորդը տեղյակ էր, որ Արիստակեսը մասնակցելու է ար-

շավանքին, բայց անկարող էր նրան հետ պահել այդ մտքից և որպեսզի ար-

գելք չդառնա սիրեցյալին, Փայաջուկ գյուղում ինքնասպանություն է գործում, 

ի դեպ այն ատրճանակով, որը նրան նվիրել էր Վարդանը։ Խանասորի ար-

շավանքի ժամանակ զոհվում է նաև Ս․ Զորյանը։ ․․․Ինչ-որ տեղ Ռոմեո-Ջուլիե-
տի պատմություն՝ ընդգծված ազգային նկարագրով։ 

Ռ․ Սահակյանին հաջողվել է վերհանել հայդուկային շարժման և ՀՅԴ 
մարտավարության նկատմամբ Վարդանի հայացքների փոփոխությունը։ Այդ 

գործընթացը դրսևորվում է հատկապես 1907թ․ մարտ-ապրիլին Վիեննայում 

ընթացող ՀՅԴ 4-րդ ընդհանուր ժողովի աշխատանքների ընթացքում։  

Եթե նախապես, 1896 թ․ Վարդանը Վանում քննադատում էր Արմենա-

կաններին, որոնք Մ․ Փորթուգալյանի լիբերալ-բուրժուական հոսանքին հա-

րող գաղափարների ազդեցությամբ գերապատվությունը տալիս էին հայ երի-

տասարդության հայեցի կրթության և դաստիարակության գործին, որպես ա-

զատագրական շարժման առաջնային ուղեգիծ, ուստի և մեծ տեղ էին հատ-

կացնում զինված պայքարին, ապա Ժնևում և Վիեննայում 1907 թ․ նա գտնում 
էր, որ այլևս հնարավոր չէ հայրենիքի ազատագրության համար օգտագործել 

1890-ական թվականների որդեգրած մարտավարությունը։ Վարդանը նշում է․ 
«Առաջ կարծւում էր, թե 12 հոգով կարելի է ազատել Հայաստանը»։ Մասնակ-

ցելով 1890-ականների ինքապաշտպանական մարտերին, նա հանգում է ցա-

վալի, բայց համարձակ եզրակացության․ «․․․ Բայց այդ բոլորից յետոյ, ո՛չ մի 
դրական արդիւնք չունեցանք, որպէսզի կարողանայինք գործը շարունակել 

նոյն եռանդով»4։  

Ռ․ Սահակյանը իրավացիորեն նշում է, որ մի կողմից անդրադառնալով 
1890-ական թվականների մարտերին, Վարդանը համոզված էր, որ արևմտա-

հայությունը կկարողանա ազատագրվել և, Բուլղարիայի օրինակով, հնարա-

վորություն կունենա ազատություն ստանալու, բայց մյուս կողմից, 1907 թ․ 
մարտի 19-ի ՀՅԴ IV ընդհանուր ժողովի նիստում գտնում էր, որ «իւրաքան-

չիւր յեղափոխական շարժում զոհեր է պահանջում, բայց կոտորուելուն էլ չափ 

ու սահման է հարկաւոր դնել, անվերջ կոտորուելը հերոսութիւն չէ»5։ Վարդա-

նի համոզմամբ, անհրաժեշտ էր փոխել ռազմավարությունը, սահմանափակել 

                                                   
4 Տե՛ս Հիշատակարանը, 14։ 
5 Տե՛ս Հիշատակարանը, 25։ 

պահանջները իսկ առաջնահերթը՝ արևմտահայությանը զինավարժ դարձ-

նելն էր6։ 

Համազասպ Սրվանձտյանն օրինակ, գնահատելով Ղարաբաղում հայ-

թաթարական ընդհարումների ժամանակ Վարդանի վարքագիծը, դժգոհում 

էր վերջինիս պաշտպանական մարտավարությունից, պահանջում էր նախա-

հարձակ լինել և ահաբեկել թշնամուն։ Նույն պատկերն է ստացվում Միքայել 

Վարանդյանի բնութագրմամբ․ «Կը մերժեր ընկերներու յորդորները՝ ակն ընդ 
ականի օրէնքով գործել թշնամու դեմ, վառել այս այն թաթար գիւղը, ոչնչաց-

նել խուժանը»7։ 

ՀՅԴ մարտավարության խնդրի համատեքստում ուշագրավ դրվագ է 

նաև Կիլիկիայում, մասնավորապես, Զեյթունում և Այնթապում ՀՅԴ գործու-

նեության վերաբերյալ Վարդանի դիրքորոշումը։ Ընդհանուր առմամբ այդ վե-

րաբերմունքը հանգում էր նրան, որ տեղում ՀՅԴ գրեթե օժտված չէր ազդե-

ցությամբ, բայց անընդմեջ ապստամբության կոչեր էր անում։ ՀՅԴ 4-րդ Ընդ-

հանուր ժողովում Վարդանն այդ մասին էլ հանդես եկավ հաշվետվությամբ․ ի 
դեպ նրան համակարծիք էր Սիմեոն Զավարյանը․ «այժմ Զեյթունում ապս-

տամբութեան մասին երազելն անգամ անհնար է»8։ 

Այդ եզրահանգման լավագույն հիմնավորումը 1913 թ․ դեկտեմբերի 13-ին 
ՀՅԴ Արևմտյան Բյուրոյի հետևությունն էր առ այն, որ «Կիլիկիայի պէս մի կա-

րեւոր շրջան, առանց գործիչ ընկերների մնալոււ, կազմակերպութիւնը բոլորո-

վին քայքայուած վիճակ կը ներկայացնէ»9։ 

Վարդանի կյանքում ՀՅԴ 4-րդ Ընդհանուր ժողովն ունեցավ ևս մի կարե-

վոր նշանակություն։ 1907 թ․ ապրիլի 9-ի նիստում նա հանդես եկավ «Կովկա-

սահայերի ինքնապաշտպանության» մասին բանաձևի առաջարկով, որն ըն-

դունվեց։ 

Փաստորեն և΄ ՀՅԴ ժողովը, և΄ Վարդանն անձամբ ամփոփում էին 1905–

1906 թթ․ հայ-թաթարական պատերազմի արդյունքներն ու հետևանքները։ 
Պատմական այս փուլում հիմնականում բյուրեղացան և դրսևորվեցին 

հայդուկապետ Վարդանի, որպես կուսակցականի, յուրահատուկ, ոչ միօրի-

նակ ու քննադատական մոտեցումները։ 

                                                   
6 Տե՛ս Հիշատակարանը, 
7 Հիշատակարանը, 48։ 
8 Հիշատակարանը, 34։  
9 Հիշատակարանը, 35։ 

Նախ նշենք, որ այդ ընդհարումների ժամանակ, 1905 թ․ հուլիսին Վար-
դանը նշանակվում է Ղարաբաղի (Գանձակից-Մեղրի) շրջանի ինքնապաշտ-

պանության ընդհանուր ղեկավար։ Հիշատակարանում մեծ տեղ է հատկաց-

վում Շուշիի դիմադրությանը։ 

Վարդանի ընդհանուր գնահատականն այն էր, որ «եթե կռիվները չղե-

կավարվեին, թողնեինք ինքնահոսի, ժողովրդին չզինեինք, հայերը կարող էին 

մահմեդականություն ընդունել իրենց գոյությունը փրկելու համար»10։ 

ՀՅԴ 4-րդ Ընդհանուր ժողովի ապրիլի 16-ի նիստում քննարկվում է թա-

թարների շրջանում հակակառավարական քարոզչություն կատարելու հարցը։ 

Օրինակ, Սևքարեցի Սաքոն համամիտ էր ռուսական կառավարության դեմ 

թաթարների հետ միասին հանդես գալու գաղափարին, Համո Օհանջանյանն 

առաջարկում էր ապագա դաշնության հարցի շուրջ թուրքերի հետ աշխատել, 

իսկ Վարդանը սթափ հակադարձում էր նաև Ավետիս Ահարոնյանին, թե «որ-

քան էլ ատելու լինի իր բէգին, թուրք գիւղացին այնուամենայնիւ դեռ պատ-

րաստ է մեզ հարուածելու»11։ Առավել քան այժմեական է Վարդանի մյուս հա-

կադարձումը Ավ․ Ահարոնյանին։ Նա գտնում էր, որ վտանգավոր և նույնիսկ 
անհնար է թաթարների միջավայրում հակակառավարական քարոզչություն ի-

րականացնել, քանի որ «թուրքերն իրենք կը յայտնեն այդ մասին կառավա-

րութեանը»12։ 

Ապրիլի 20-ին Վիեննայի ՀՅԴ Ընդհանուր ժողովին ներկայացրած զեկու-

ցագրում Վարդանն ու Սևքարեցի Սաքոն հետևյալ կերպ են բնութագրել 

թշնամուն․«Զգոյշ լինենք, չհեգնենք մեր հակառակորդի ոյժը․ նոքա աւելի զի-
նուորական եւ աւելի տոկուն են, քան մերոնք»13։ 

Համառոտ թվարկենք նաև Վիեննայի ժողովի հետ կապված մի շարք ու-

շագրավ մանրամասներ, որոնք իրապես հետաքրքիր են դարձնում Հիշատա-

կարանի ընթերցումը և կարող են շարժել ոչ միայն պատմաբան-մասնագետի, 

այլև յուրաքանչյուր ընթերցողի հետաքրքրությունը։ Այսպես, Վարդանը նշում 

է, որ ճանապարհվելով Վիեննա և չտիրապետելով լեզվին, նա ռուսերեն-գեր-

մաներեն ճանապարհորդական փոքրիկ գրքույկով փորձում էր տարրական 

գիտելիքներ ձեռք բերել14։ 

                                                   
10 Հիշատակարանը, 42–43։ 
11 Հիշատակարանը, 47։ 
12 Հիշատակարանը։ 
13 Հիշատակարանը, 47–48։ 
14 Տե΄ս Հիշատակարանը, 103։ 

Վիեննայի ժողովում նրան հիացրել էր Բալկանյան պատերազմի հերոս, 

մակեդոնական ու բուլղարական ազատագրական շարժման ղեկավար ու մի-

աժամանակ Անդրանիկի ու Նժդեհի զինակից Բորիս Սարաֆովը։ 

Հիշատակարանը կարևորվում է էսեռների հետ ունեցած հարաբերութ-

յունների նկարագրությամբ, գործակցության փաստերով։ Վարդանը ներկա-

յացնում է հատկապես էսեռների հիացական վերաբերմունքը՝ հայերի իրակա-

նացրած հաջող ահաբեկչական ակտերի վերաբերյալ և մասնավորապես այն 

հանգամանքը, որ իրականացնողները ողջ էին մնում․ նկատի ունեին Բաքվի 
նահանգապետի ու հայ-թաթարական ընդհարումների սանձազերծող Նակա-

շիձեի ահաբեկումը15։ 

Հիշարժան է նաև Վարդանի և Բեռնում անվանի նյարդաբան, պրոֆեսոր 

Դյուբուայի հանդիպումը։ 

Խաչատուր Մալումյանի (Ակնունի) ուղեկցությամբ Վարդանը տեսակցում 

է բժիշկին՝ հայ-թաթարական ընդհարումների ժամանակ սկսված իր ջղաձ-

գումների պատճառները պարզելու նպատակով։ Այստեղ մեզ հետաքրիր է ոչ 

թե պրոֆեսորի մասնագիտական կարծիքը, այլ նրա, որպես հեռատես քաղա-

քագետի և իհարկե, եվրոպացու խորհուրդը Վարդանին։ Դիմելով Ակնունուն, 

նա ասում է․ «Ասացեք պարոնին, որ կովկասյան հարցերը ոչ մի օրվա և ոչ էլ 
մի մարդու ձեռքով վճռվելիք խնդիրներ են, հետևաբար չարժե դոցա մասին 

մտածել»16։ 

Վարդանը Ժնևում հանդիպել էր Սիամանթոյին, մտերմացել նրա հետ և 

այն աստիճանի, որ հաճախ միասին էին լինում, կերակուր պատրաստում, 

միասին ճաշում17։ 

Հիշատակարանի 60–102 էջերը նվիրված են 1905–1906 թթ․ Ղարաբաղի 
ինքնապաշտպանական մարտերին։ 

Առանձնացնենք մի քանի ուշագրավ փաստեր և, իհարկե, Վարդանի դի-

տարկումները, որոնք ոչ միայն պատմական դասի, այլև իրականության 

ճշգրիտ պատկեր ձևավորելու առումով լավագույն օրինակներ կարող են 

դառնալ․ 
ա) Եվլախի մոտ թուրքերի վայրագություններին ի պատասխան, «մի ան-

գամ հայերն էլ նման դիրք բռնեցին, այսինքն՝ կանանց և երեխաներին ձեռք 

                                                   
15 Տե΄ս Հիշատակարանը, 107։ 
16 Տե΄ս Հիշատակարանը, 108–109։ 
17 Տե΄ս Հիշատակարանը, 120։ 



Սարգիս Մեհրաբյան Խանասորի Վարդանի Հիշատակարանը     

254 
 

տվին՝ թուրքերը սարսափահար եղան և նոքա պատասխանել են, թե մենք 

տգետ ենք, դուք չպետք է անեիք մեզ նման»18։ 

բ) Ղարաբաղի ընդհարումների ժամանակ, երբ զինվորները վերադառ-

նում են հաջող կռվից, թուրքերի տարած թալանած անասունները հետ են բե-

րում, գյուղերի կանայք դուրս էին գալիս ընդառաջ, իրենց գլուխների ծածկոց-

ները փռում գետնին, թե թող ձեր ձիավորները մեր գլխաշորերի վրայով 

գնան։ Մի փոքր անհաջողության դեպքում էլ անեծք չէր մնում, որ չէին տալիս․ 
ապա հետևում է Վարդանի եզրահանգումը․ «Ինչ կարելի է ներել գեղջկուհի 
կանանց, չի կարելի ներել գիտակից, կրթված մարդկանց»19։ 

գ) Շուշիում թաթար մեծահարուստ կնոջ ոտաշորի դրվագը կարելի է դի-

տարկել որպես առօրեականության պատմության վառ օրինակ։ «Մի անվանի 

թուրքի տնից,- պատմում է Վարդանը,- տարել էին բոլոր ընտիր ճերմակեղեն-

ները, որոնց մեջ եղել է և թուրք կնոջ ոտաշորը։ Այդ անվանի թուրքը հայ հա-

րուստներից մեկին միջնորդ էր ձգել, որ բարեխոսի կնոջ ոտաշորը վերա-

դարձնեն, խոստանալով լուրջ գումար տալ։ Թուրքը համարում էր մեծ ան-

պատվություն յուր կնոջ ոտաշորը գտնելով քրիստոնյայի ձեռքում։ Մեր զին-

վորները պատասխանել էին, թե եթե թուրքերը մեկ էլ համարձակվեն կռվելու, 

այն ոտաշորը դրոշակ պետք է լինի և նրանով կհարձակվեն թուրքաց թաղի 

վրա»20։ 

դ) Վարդանը մերժել էր նախկին քաղաքագլուխ Գերասիմ Մելիք-Շահնա-

զարյանին, որն ըստ թուրքերի խնդրանքի, ուզում էր երկու ֆուրգոն ալյուր 

բերել թուրքական մաս․ «Ինչպե՞ս կարելի է թշնամի կողմին մթերք մատակա-

րարել կռվի ընթացքում»21։  

Վարդանի որոշ մոտեցումներ իր ժամանակի կարևորագույն իրադար-

ձությունների հանդեպ լուրջ մտորումների և գնահատականների, վերաիմաս-

տավորման խնդրի առջև կարող են կանգնեցնել ժամանակակից յուրաքանչ-

յուր հայի։ 

Նախ և առաջ ուշագրավ է Վարդանի սկզբնական մոտեցումը հայկական 

կամավորական շարժմանը, որը նա «անիշխանական կամավորական շար-

ժում» է որակում22։ 

                                                   
18 Հիշատակարանը, 64։ 
19 Հիշատակարանը, 95։ 
20 Հիշատակարանը, 91։ 
21 Հիշատակարանը, 92։ 
22 Տե΄ս Հիշատակարանը, 130։  

Պատմաբանների շրջանում բազմիցս է քննարկվել Հայոց ցեղասպա-

նության համատեքստում կամավորական շարժման ձևավորման ինչ-որ առու-

մով բացասական դերը։ Պատահական չէր, որ 1917 թ․ սեպտեմբեր-հոկտեմ-
բեր ամիսներին Թիֆլիսում հրավիրված Արևելահայոց համագումարում այս 

նույն իմաստով հայկական կամավորական շարժումը դատապարտվում է, և 

Հայոց ազգային Բյուրոն, այդ շարժման ղեկավար մարմինը, որպես կուսակ-

ցական մարմին, վերացվում է։  

Թիֆլիսում, երբ կուսակցական ընկերներից Վարդանը ևս ստանում է զո-

րամաս կազմակերպելու առաջարկ, նա պատասխանում է․ «նկատի ունենա-

լով Պոլսո ընկերների որոշումը, որ մենք կամավորական շարժմանը չպետք է 

մասնակցենք, հրաժարվում եմ մասնակցությունից»23։ Ուշագրավ է նաև այն, 

որ կամավորական ջոկատների լուծարումից հետո նա հրաժարվում է անդա-

մակցել հրաձգային գումարտակների։ Նա չի զլացել գրել նաև կամավորա-

կան ջոկատներում տեղ գտած անկարգապահության մասին։ 

Ինչևէ, Վարդանն անդամագրվում է շարժմանը ու ղեկավարում Արա-

րատյան գունդը։ 
Վարդանի մտահոգությունն այլ էր․ նա նշում է, որ այդ շարժմանը մաս-

նակցում ու ղեկավար դեր է կատարում թուրքական պառլամենտի անդամ 

Գարո Փաստրմաջյանը (Արմեն Գարո – Վ․Մ․)։ Կամավորական խմբանկարը 
Գարոյի հետ միասին ընկնում է նախարար Թալեաթ բեյի ձեռքը, որը ցույց է 

տալիս Վարդգեսին, Զոհրապին և ուրիշներին, թե՝ «Դիտե΄ք, ինչպես է վերա-

բերվում մեզ մեր հայ պատգամավորը»24։ Տագնապալից էր հնչում Վարդանի 

եզրահանգումը․ «Այս բոլորից հետո ինչպե՞ս վերաբերվեն թուրքերը և ի՞նչ 

իրավունք ունեինք ավելի լավ վերաբերմունք սպասելու»25։ Ի դեպ հավելենք, 

որ Եղեռնի մասին Վարդանն առհասարակ չի ակնարկում: Դրան զուգահեռ՝ 

Վարդանը նախանշում է «մեկ ուրիշ՝ ավելի մեծ չարիք»: «Այդ այն է, որ երբեք 

չէին կարող տաճկահային հավատացնել, համոզել, որ կարելի է թուրքի հետ 

մի ընդհանուր լեզու գտնել, կարելի է նրանց հետ հաշտ ապրել: Տաճկահայի 

ուշքն ու միտքը եղել է քեռին (ռուսը)»26: 

                                                   
23 Հիշատակարանը, 160։ 
24 Հիշատակարանը, 131։ 
25 Տե΄ս Հիշատակարանը, 131։ 
26 Հիշատակարանը։ 

Ավելին, մեկ այլ հատվածում Վարդանը գովերգում է թուրք մարդու հյու-

րասիրությունը և ամփոփում, որ «թուրքը չպետք է կորչի, նա իրավունք ունի 

ապրելու և կապրի»27: 

Իհարկե, կարելի է երկար մտորել ու քննարկել հայ ազատամարտի վառ 

կերպարներից մեկի՝ Խանասորի Վարդանի այս բարդ, պայքարով ու կյան-

քով իմաստավորված, հաճախ հակասական մտքերը, սակայն մի բան ակն-

հայտ է, որ մեր առջև հառնում է ազատ ու լայնախոհ միտք ունեցող, կուսակ-

ցականությամբ չկաղապարված մարդը: 

Հետազոտողին կարող են մեծապես հետաքրքրել այն փաստերը, որ հայ-

թաթարական ընդհարումների ժամանակ Կապանի ինքնապաշտպանության 

ղեկավարը Վանի հայտնի Կոստի Համբարձումյանն էր, որ Կապանում՝ Ղա-

թարի հայտնի կռիվը ղեկավարել են Սեբաստացի Մուրադն ու Կայծակ Առա-

քելը, ինչը նույնպես՝ արևմտահայ և արևելահայ միասնական պայքարի լա-

վագույն դաս կարող է ներկայանալ: Որպես առանձին դրվագ, անչափ ուշագ-

րավ է այն փաստը, որ Էջմիածնից կամավորական ջոկատները Արևմտյան 

Հայաստան ճանապարհելիս, մինչև Իգդիր նրանց ուղեկցում էր դերասան 

Հովհաննես Աբելյանը28: 

Եվ վերջապես, երկու խոսք 1917–1918 թթ. ընթացքում Բաքվում Վարդա-

նի գործունեության վերաբերյալ: 

Փետրվարյան հեղափոխությունից հետո Վարդանն անդամակցում էր 

Բաքվի Հայոց ազգային խորհրդին՝ զբաղեցնելով զինվորական կոմիսարի 

պաշտոնը ու միաժամանակ հայկական զորամասերի շտաբը՝ գնդապետ Հա-

րությունյանի և Ղազարյանի հետ միասին: Վարդանի պարտականություննե-

րից գլխավորը Բաքվի խորհրդային իշխանության ռազմածովային կոմիսար 

Գ. Ղորղանյանի հետ (Ստ. Շահումյանի աջ ձեռքը – Վ.Մ.) կապ պահպանելն 

էր: Այսինքն՝ եթե ընդհանրացնենք, Վարդանն անմիջական և ակտիվ մաս-

նակցություն է ունեցել Բաքվի 1918 թ. մարտյան և սեպտեմբերյան մարտե-

րին, որոնց մասին ցավոք, մանրամասներ մեզ չի փոխանցել: Նորույթ է նաև 

այն փաստը, որ Աստրախանի Չեկան (Արտակարգ հանձնաժողով) Վարդա-

նին է հանձնարարում պարզել Բաքվից տարհանված 26 կոմիսարների 

գտնվելու վայրը և հնարավորության դեպքում նրանց ազատելու ծրագիրը: 

Վարդանի գլխավորությամբ ձևավորվում է պատվիրակություն, թվով 4 հոգի, 

                                                   
27 Հիշատակարանը, 144: 
28 Տե'ս Հիշատակարանը, 190: 

որոնք «Պոսեյդոն» նավով ժամանում են Պետրովսկ (Մախաչկալա), որտեղ 

տեղեկանում են կոմիսարների գնդակահարության մասին:  

Մեր հերոսը՝ Խանասորի Վարդանը մահացել է Մոսկվայում՝ 1943 թ. 

հունվարի 2-ին: 

Ամփոփելով ընդգծենք. պատմագիտության դոկտոր Ռուբեն Սահակյանը 

շնորհակալ գիտական և հանրային նշանակության գործ է իրականացրել, ըն-

թերցող լայն շրջանակների սեփականությունը դարձնելով հայկական ազա-

տամարտի վառ ու մնայուն կերպար Խանասորի Վարդանի Հիշատակարանը: 

Պարզվում են ոչ միայն Վարդանի, այլև 1906–1918 թթ. հայոց պատմութ-

յան փուլերի և իրադարձությունների հետ կապված նոր փաստեր, ուշագրավ 

մանրամասներ, դրսևորվում է ազատագրական շարժման ակտիվ գործչի քա-

ղաքական հայացքների ու քաղաքացիական հեռատես ու հաճախ համարձակ 

դիրքորոշումը, ազատ մտքի տեր անհատի գերակայության հիմնահարցը:  

Դեպի ընթերցողը բարի երթ ենք մաղթում «Խանասոորի Վարդանի հի-

շատակարանին»: 

ՎԱՀԱՆ ՄԵԼԻՔՅԱՆ 

Պատմական գիտությունների դոկտոր, պրոֆեսոր, 

ՀՀ ԳԱԱ պատմության ինստիտուտ 

Մ. Հերացու անվան ԵՊԲՀ հասարակագիտական  

առարկաների ամբիոնի վարիչ  

v_melikyan@mail.ru

